
Akwa vǝr makǝrkur ndǝ ka 'ya gyaliyir kǝldzi akwa 
Kana nǝr Galili. Angǝra Yɛsu akwanda, ba Yɛsu 
kaka ndzǝr nuwurni yɛ ndǝ gha ala dar kǝldzǝ ndari. 



Sakatǝ yimǝr inabi tara kuri, angǝra Yɛsu ka nkǝrɛ 
alari apǝri, “Yimǝr inabi tsu adi wɛ.” Angǝri ka nkǝrɛ ala 
madar kǝi yarni apǝri, “Kǝlara sǝ nam tǝ dzǝ gha, ka 
gǝri 'ya.”



Antǝ Yɛsu ka nkǝrɛ ala dar apǝri, 
“Ghǝiyatamɛ gǝlam yarni aka yimi.” Ani 
dar ka ghǝiyati tǝ dar piyar-piyar. Aghǝla 
ǝnda dzǝ ka nkǝrɛ ala dar apǝri, “Yau, 
kulini dzá kǝtsamɛ ka gǝri mwari akǝri ala
                 thlakǝr wudzǝr ni.” Antǝ dar ka
                                           mwari akǝri. 



Thlakǝr wudzǝr ni kǝnya yimi ndari nam tǝ ndǝ 
sǝmwati ka 'ya yimǝr inabi ni. Dzǝ ta zǝndi vui nam 
tǝ ndǝ ɓui akwa wɛ, ama 
madar kǝi yarni nam tara 
kǝ yimi ni zǝndi. 



Antǝ dzǝ ka kǝga sala kǝdǝwa ni, ka nkǝrɛ alari, 
“Sanga ndzǝr wudzǝr ada hamnta yimǝr inabi nam 
ɗakari tangkǝma, kama nam 
kura sǝɗa, sakatǝ ndzi 
sǝsa ka ghǝi. Ama gǝ 
ɗǝwar nam ɗakari si 
kulini.”



Yɛsu 'ya parsu nǝr ndatǝdzi ǝni nam tangkǝma akwa 
Kana akwa diyir Galili. Akwa whal ǝni 
dzǝ tsanti nggakurni, antǝ 
ndzǝr nuwurni ka hamnta 
dzǝri aka dza.



Sakatǝ Yɛsu tara mwari aivi ahar 
Bitrusu dzǝ ka ɓui angǝra mwalar 
Bitrusu ada pi aka dzǝkdzǝku. 



Dzǝ ka tsǝkwar tsiyari ani dzǝkdzǝku ni ka ngyar tǝni, 
ba dzǝ ka hyati ka baditsǝni ɗǝmhǝi alari sǝr sǝmɛ.



Aghǝla tǝ tsǝtsi ɗi, 
antǝ vǝr ka 'ya, ndzǝ 
si aka sanga ndzǝ 
nam kura ngga kaka 
ndzǝ nam aka 
mambǝl nam kulɗa. 
Sanga ndzǝr mǝlmɛ 
ka tsaɓtsǝnidzi 
anyavǝr. 



Yɛsu mbǝti ndzǝ hang nam kura kalang aka kasuwa 
pam-pam ka kǝdlǝba mambǝl yarɛ nam kulɗa. Dzǝ ta 
ngyar ka mambǝl yarɛ nam kulɗa ka dar gha mima wɛ, 
akuya dar zǝndi tǝni.



Ndzǝ nam ada ɗar bwanai aka mambǝlɛ yarɛ nam 
kulɗa dar ɓui mbǝtǝdzi, ba sanga dlamiyir ndzi ni ada 
bara ka dar tsǝkwar tǝni, kadǝbar dǝna ada sǝba akwa 
dzari ka mbǝti tǝ dar 
sang.



Ndzǝ fwaɗu si, ada kǝl ngurngudi asi adzǝ Yɛsu. 



Akuya ka dlamiyir ndzi dar ta ɓui ka 
mwari adzǝ Yɛsu aka ndǝ ni wɛ, dar ka 
ntǝli gulɛ ata kǝra fǝr akwa vui tǝ Yɛsu 
ati. Sakatǝ dar mburnta vui ni dar 
haghǝl butsi nam tǝ ndǝ masǝkǝn ni 
ada pi ati. 



Sakatǝ Yɛsu wuti 
mbǝrsar dar aka 
dza, dzǝ nkǝrɛ ala 
ngurngudi ni, 
“Zǝrna, bikǝr ngɛ 
kǝ kyifǝntadzi.” “Yi 
gha ala gǝ, hyati, 
kǝtǝ butsǝr ngɛ ka 
gǝ tǝra livi!” 



Antǝ Yɛsu ka lǝkwa sar ba ndzǝr nuwurni ka nuti tǝni. 
Kura aka zǝndi, ndza sambar ka 
hyati ata manda ni ani yimi kǝ 
baditsǝni mbiya sar ni ama 
Yɛsu ada hanyi. 



Dzǝ kalaktsǝni, “Gǝri nam aka mbǝrsa nam nkyiɗu, 
kami tǝ gǝri ada hyivǝr?” Antǝ dzǝ ka hyati ka ntsǝhati 
sambar ba takur yimi ni apǝri ka dar ndzai kǝtsik, antǝ 
dar ka ndzai kǝɗǝk. Ndzi ka ndatǝdzi ka 
yuwɛ, “Dzǝli ndǝr mi ahani? 
Wala sambar ba takur 
yimi ada ngandǝrɛ 
alari!”

Kadǝbar Hyal yiɗǝ ndzǝr dunya 
wur-wur, dzǝ ka hamnta zǝrǝrni duku 

ɗiɗi, kadǝbar kǝlara ndǝ nam tara 
mbǝrsa aka dza dzǝ adi ata santadzi 

wɛ, ama dzǝ ata ɓui mpikǝ nam 
kura kurkuri. 



Ndzǝr Rauma 3:23 akuya sanga ndzi 'ya biku ba dar kǝtǝ 
ta nggakur Hyal, 

Ndzǝr Rauma 6:23 Akuya wadzǝɓar biku ani nti, ama 
sǝgar Hyal ani mpikǝ nam kura kurkuri akwa Kǝrsti 

Yɛsu Thlakǝr muri.

Ndzǝr Ibrahim 9:27 Tsu apa tara vidzi ala ndɛ ka dzǝ nti ka 
duku ɗiɗi, aghǝla ǝni si hakar Hyal, 

Ndzǝr Afisa 2:8,9 Akuya atar ɗakur Hyal tǝ gǝri ɓui 
mbatǝdzi, atar hamnta dzǝri—ba ǝni adi 'yar gǝri wɛ, ama 
sǝgar Hyal— Adi ata nyar kǝlara sǝ nam tǝ muri 'yati wɛ, 

ani ka ndǝr mǝzi agula adi wɛ. 



Ndzǝr Rauma 10:9,10 Apǝri ma gǝ nkǝrba aka nya gɛ, 
“Yɛsu ani Thlaku,” ba gǝ mbǝrsa akwa ɗǝfa gɛ apǝri Hyal 
hyanti tǝni akwa ntǝnti, gɛ ata ɓui mbatǝdzi. Akuya aka 
ɗǝfa gɛ tǝ gǝ mbǝrsa ba Hyal nkǝrɛ apǝri gǝ kal-kal, ba 

aka nya gɛ tǝ gǝ nkǝrba ba Hyal ka mbatǝ tǝngɛ. 

Yawhana 3:16,17 “Kadǝbar Hyal yiɗǝ ndzǝr dunya 
wur-wur, dzǝ ka hamnta zǝrǝrni duku ɗiɗi, kadǝbar kǝlara 

ndǝ nam tara mbǝrsa aka dza dzǝ adi ata santadzi wɛ, 
ama dzǝ ata ɓui mpikǝ nam kura kurkuri. Kadǝbar Hyal ta 

hyanti Zǝrǝrni akwa dunya akuya ka dzǝ hakatsǝni ndǝ wɛ, 
ama ka ndǝ ɓui mbatǝdzi atarni.” 



1 Yawhana 5:11-13 Ba ǝni ani sakǝida ni: Hyal la muri 
mpikǝ nam kura kurkuri, ba mpikɛ ǝni akwa Zǝrǝrni. 

Ndǝ nam aka Zǝr ni dzǝ aka mpikɛ; Ndǝ nam kura aka Zǝr 
Hyal ni dzǝ adi aka mpikɛ wɛ. Yi rǝbwa ala gǝri sǝ ǝni yarni 

gǝri nam aka mbǝrsa akwa thlǝma Zǝr Hyal ani ka gǝr 
zǝndi apǝri gǝri aka mpikǝ nam kura kurkuri. 

